
Dette måleriet er laga av sjukepleiar, administrator, musikar, kunstmålar og venn av huset, Albert Steinnes i 1982. Eg hadde vore ekspedisjonslege for dei norske selfangarane, 22 skuter i alt, i Vesterisen i februar, mars og april i 1977 og 1978. Eg hadde då tatt mange lysbilete. Motivet til dette måleriet er tatt frå eit av dei beste. Det viser selfangaren Signalhorn som driv fangst på svartungar i open drivis.  Karane står framme i baugen, skyt sel på isflaka etter kvart som båten baugar seg fram, og hentar så opp dyra med lange bambusstenger med ein stor krok i enden.  Eg var om bord på hjelpeskipet Harmoni av Tromsø, og fekk båten til å legge seg slik at eg fekk fjellet Berenberg på Jan Mayen som bakgrunn for Signalhorn. På Jan Mayen ligg snøen i mars, men jordvarmen frå den vulkanske aktiviteten i undergrunnen, smeltar snøen nokre stader.

Albert hadde lysbilete i ein lysbileteframvisar medan han sat og måla. Han sa at det var ei utfordring å måle så mykje kvitt og svart. Fargespekteret der oppe i isaudet er avgrensa. Albert er båtinteressert, og la vinn på å få sjølve fangstskuta Signalhorn så detaljert som mogeleg. Ho ligg no for lengst på havsens botn i ein av dei djupe Sunnmørsfjordane.

Måleriet fekk eg opprinneleg laga til venteromet mitt den gongen eg dreiv privat legepraksis i Ørsta. Siste 20 åra har det henge på stova vår her i Grepalia i Ørsta.

Ørsta 16. juni 2001        Hans Kragset

